
Onderwarp: bestuurlik gesprek 17 meert 2026 over et onderwies en de taelen
Oosterwoolde, 8 april 2026
Achtbere kollegeleden,

Op 17 meert kotleden was d'r een gesprek tussen oonze wethoolder, de heer Nijboer en jim dippeteerde,
vrouw Folkerts. Disse brief gaot over de toon van dit gesprek. Die toon past niet bi’j et gevulige onderwarp
dat op ‘e bodden lag: et onderwies in oonze taelen en mit naeme et Stellingwarfs onder de Kuunder.

Dippeteerde Folkerts gaf tiedens et gesprek an dat zi’j niet begreep waoromme wethoolder Nijboer opni’j et
onderwarp van et Friese taelplan en de pesisie van et Stellingwarfs in et onderwies bespreken wol. Zi’j het
ok dudelik maekt dat et wat heur anbelangt de laeste keer is dat d’r een gesprek over dit onderwarp
plakvienen zal mit heur.

Dat is spietig en ok niet passend, let op de gevulighied van dit onderwarp. Liekewel bestuurlik as bi’j et
onderwies en de inwoners. Van oons kun jim verwaachten dawwe dit onderwarp anzwingelen blieven
omreden dit een onderwarp is wat oonze inwoners an et hatte gaot. En daor staon we veur.

Daornaost miende dippeteerde Folkerts wethoolder Nijboer ansturen te moeten over de wieze waorop hi’j de
gemienteraod op ‘e hoogte brengen mos. Ok gaf ze an gien pries te stellen op ‘e brieven die deur oonze
gemienteraod stuurd binnen an jim college. Mit disse uutlaotings gaot dippeteerde Folkerts veer buten heur
bevoegdhied om et demekraotisch lekaole preces te beinvioeden en te veroordielen. De gemienteraod is
bevoegd om heur zorgen te uteren richting jim dippeteerde en et staot een lekaol bestuurder, een
wethoolder, vri'j om zien eigen ofwegings te maeken op welke wieze een dossier in de gemienteraod
behaneld wodt. Et geft gien pas om daorop zok soorte van opmarkings te maeken an een lid van oons
kollege en an oonze gemienteraod. Et is niet de pesisie en ok niet de rolle van de dippeteerde. Et gesprek
wodde as gehiel in disse sfeer voerd en is as neerboegend erveren.

Et trejekt waorin de WGFT in uutvoering is, wodt deur jim ‘mei inoar nuumd. Oonze gemienteraod het
vaeke an oons kollege vraogd om in dat verbaand in gesprek met jim te blieven over oonze taelen.
Wethoolder Nijboer voerde naemens oons kollege en naemens oonze raod et gesprek. Et is oons dudelik
wodden dat ‘mei inoar’ wat aanders bedudet veur jim dan de betekenis die wi’j d’ran geven. Et is bliekber
‘oer harren, snder harren’.

Nao alles wat d’rover et Fries as minderhiedstael in et verleden speuld het, meugen wi’j meer
inlevingsgevuulte verwaachten en een aandere holing, daor waor et oonze streektael anbelangt.

De keuzen toon is veur oons niet anveerdber en wi'j moe’n jammer genoeg konstateren dat de holing van de
dippeteerde en et omgaon mit heur bevoegdheden een opbouwende saemenwarking in de wege staot. Dit
spiet oons ommeraek. Wi'j hopen in de toekomst op een nuttige en positieve saemenwarking op dit
onderwarp.

Hoogaachtend,

Et kollege van borgemeister en wethoolders

